
Annotatsiya: Maqolada janubiy Xorazm hududining arxeologik jihatdan o‘rganilish tarixi 
bayon qilingan. O‘rganilish tarixi ikkita katta davrga ajratilib tahlil qilingan. Bu davrlarda olib 
borilgan  tadqiqotlar  bir-biri bilan uzviy bog‘liq holda tadqiq qilinganligi ko‘rsatilib, har bir 

Аннотация: В статье описывается история археологических исследований Южного 

Хорезма. История исследования разделена на два основных периода и анализирована. 
Показано, что исследования, проводившиеся в эти периоды, были связаны между собой и 

Annotation: The article describes the history of archaeological research in South Khorezm. 
The history of the research is divided into two main periods and analyzed. It is shown that the 
studies conducted during these periods were interconnected and the main achievements of each 
period are shown. 

Key words: southern Khorezm, Khiva, Khazorasp, Khumbuztepa, migration, cattle breeding, 
defense system. 

 
KIRISH VA DOLZARBLIGI. 

O‘zbekiston mustaqilligi yillarida har bir hududning qadimgi davr tarixini keng miqyosda 
o‘rganishga katta e’tibor qaratilmoqda. Qadimgi davr tarixini o‘rganish orqali insonlarning hayot 
tarzidagi o‘zgarishlarni va taraqqiyot bosqichlarini tahlil qilish orqali hududlarning o‘ziga xos 
rivojlanish tomonlariga e’tibor qaratgan holda, ularning kelajakda rivojlanish yo‘llarini belgilashga 
ahamiyat qaratilmoqda. Bu ayniqsa, iqtisodiy sohada, ya’ni aholining tumush tarzini yaxshilashda 
muhim ahamiyat kasb etadi.  

METODLAR VA O‘RGANILISH DARAJASI. 
Maqola obyektivlik, tarixiylik, qiyosiy-mantiqiy tahlil, xronologik izchillik, umumlashtirish, 

asoslash, arxeologiya, etnografiya, geografiya fanlari natijalaridan foydalanish tamoyillari asosida 
yoritilgan. 

Janubiy Xorazm hududining o‘rganilish tarixini ikkita katta davrga ajratish mumkin:  
Birinchi davr: XX asrning 30-yillaridan 1991 yilgacha bo‘lgan davr bo‘lib, bu Xorazm 

arxeologik-etnografik ekspeditsiyasi  a’zolarining faoliyati bilan bog‘liq.  
Ikkinchi davr: O‘zbekistonning mustaqilligi davri bo‘lib, XX asrning 90 – yillaridan bugungi 

kungacha bo‘lgan davrni o‘zida qamraydi. Bu davrda Rossiyalik olimlar bilan hamkorlikdagi ishlar 
va Xorazm Ma’mun akademiyasi olimlari faoliyati muhim ahamiyat kasb etadi. 

Bu ikki davrda olib borilgan tadqiqot ishlari bir – birini uzviy ravishda davom qildirgan 
bo‘lsa-da, birinchi davrda ko‘plab arxeologik yodgorliklar aniqlangan va ular haqidagi dastlabki 
ma’lumotlar tahlil qilingan. Ikkinchi davr tadqiqotlarida mavjud ma’lumotlar o‘z tasdig‘ini topgan 
holda, ular yangicha yondoshuv asosida chuqur tahlil qilingan va tabiiy fanlarning yangi 
yutuqlaridan unumli foydalanish orqali tarixining noma’lum tomonlari yoritilgan.  

NATIJALAR VA MUHOKAMA. S.P.Tolstov boshchiligida 1938 yilda tashkil qilingan 
Xorazm arxeologik-etnografik ekspeditsiya a’zolari tomonidan olib borilgan tadqiqotlar natijasida 
janubiy Xorazm hududidagi ko‘plab yodgorliklar aniqlangan. Bu tadqiqot ishlari natijalari Xorazm 
arxeologik-etnografik ekspeditsiyasining ilmiy to‘plamlarida, materiallarida [1] va 
monografiyalarda o‘z aksini topgan.  

1958 yilda vohadagi eng qadimiy yodgorlik Xazorasp qal’asida tadqiqot ishlari boshlangan[2]. 
Tadqiqot ishlari natijasida yodgorlikning eng qadimgi madaniy qatlami mil.avv. V-IV asrlarga oid 
ekanligi isbotlangan. Yodgorlikning rejasi, rivojlanish bosqichlari, arxeologik topilmalar va sopol 
idishlarning ishlanish uslublari ilmiy asosda tahlil qilib berilgan.  

Janubiy Xorazm yodgorliklarida olib borilgan tadqiqot ishlari orasida Ya.G‘.G‘ulomovning 
“Xorazmning sug‘orilish tarixi” monografik asari muhim o‘rinni egallaydi[3]. Asarda Xorazmning 
sug‘orilish tarixini tadqiq qilish jarayonida janubiy Xorazm hududidagi yodgorliklar va ularning 
shakllanish omillari yoritib berilgan. Janubiy Xorazm vohasini sug‘orishda Amudaryoning Dovdon, 
Daryoliq o‘zanlarining o‘rni ko‘rsatilgan.  

Xorazm arxeologik- etnografik  ekspeditsiyasi a’zolari tomonidan eng qadimiy shahar Xiva 
shahrida tadqiqot ishlari XX asrning 30 – yillaridan boshlagan. Uni dastlab tadqiq qilgan 
Ya.G‘.G‘ulomov shaharning paydo bo‘lishini kushonlar davri bilan bog‘lagan, ya’ni milodiy I – IV 
asrlarga oid deb ko‘rsatgan[3]. 1984-1985 yillarda O‘zR FAning Qoraqalpog‘iston bo‘limi Tarix, 
arxeologiya va etnografiya instituti olimlari M.M.Mambetullaev, N.Yu.Yusupov, V.N.Yagodin 
Xiva shahrida qayta tadqiqot  ishi olib borib, eng pastki madaniy qatlamni aniqladilar [4]. Xiva 
shahrining mil.avv. VI asrda bunyod etilganligini asoslovchi dalillarni aniqladilar. 1997 yilda Xiva 
shahrining 2500 yillik yubileyi xalqaro miqyosda keng nishonlandi. Bugungi kunda Xiva shahri 
YuNESKO tomonidan butunjahon madaniy merosi ro‘yxatiga kiritilgan. 

1973 yilda M.Mamabetullaev tomonidan Xazoraspdan 16 km. sharqda Xumbuztepa 
yodgorligi aniqlangan. M.Mambetullaev yodgorlikni tadqiq qilib, uning mil.avv.VI-IV asrlarda 
qadimgi Xorazm davlatining kulolchilik markazi bo‘lganligini ko‘rsatgan [5]. 

XX asrning 90-yillari va XXI asrning boshlarida Xumbuztepa yodgorligi Rossiyaning Sharq 
xalqlari san’ati Davlat muzeyi xodimi, bo‘lim mudiri S.B. Bolelov tomonidan janubiy Xorazmda 
keng ko‘lamda arxeologik tadqiqot ishlari olib borilgan [6] [7]. Olim Xumbuztepadagi tadqiqotni 
davom qildirib, uni mil.avv.VII asrning oxiri – mil.avv.VI asrning birinchi yarmiga oid deb xulosa 
bergan. U yerdan chayla, yerto‘la, ikki yarusli xumdon va uning yonida ustaxonani ochgan [8]. 
S.R.Bolelov Xumbuztepaning uchta rivojlanish davrini aniqlagan. Birinchi davri XT–I deb belgilab, 
uning rivojlanishida ikkita bosqichni – XT–Ia va XT–Ib ko‘rsatgan. Yodgorlikning ikkinchi davrida 
yerto‘la va xumdonlar ko‘milib, ustidan yangi bino qurilgan. Xumdon qayta ta’mirlangan. 
Xumbuztepaning moddiy buyumlariga o‘xshash moddiy buyumlar undan 3 km pastda joylashgan 
Toshsaqadan, uning janubida joylashgan tarqoq manzilgoh Qoratoshdan va Xazoraspdan topilgan. 

XXI asrning boshlarida Xumbuztepada arxeologik tadqiqot ishlarini Ma’mun 
akademiyasining Janubiy Xorazm ekspeditsiyasi a’zolari davom qildirganlar.  S.R.Baratov 
Xumbuztepaning eng pastki madaniy qatlamida ibodatxona va kulolchilik ustaxonasining izlarini 
aniqlagan [9]. 

XX asrning 60-70 yillarida Tuyamo‘yin havzasi hududlaridagi yodgorliklarda arxeologik  
tadqiqot ishlar M.G.Vorobeva, L.M.Itina, O.A.Vishnevskaya, N.N.Vakturskaya, A.V.Vinogradov, 
E.D.Mamedovlar tomonidan olib borilgan. Ular Tuyamo‘yin suv ombori ostida qolishi mumkin 
yodgorliklarni tadqiq qilganlar. Bu yodgorliklar karvon yo‘lida joylashgan bo‘lib, qadimgi 
Xorazmning boshqa davlatlar bilan aloqa o‘rnatishi muhim ahamiyat kasb etgan [10]. Kaparas, 
Elxaras, Sadvar, Jigarband yodgorliklarida tadqiqot ishlari olib borilgan. Shuningdek, bu davrda 
janubiy Xorazm hududidan neolit va bronza davriga oid yodgorliklar aniqlangan. 

Janubiy Xorazm hududini tadqiq qilishda tadqiqotchi olimlar tomonidan ilgari surilgan 
munozarali masalalardan biri janubiy Xorazm hududining insonlar tomonidan o‘zlashtirilishi 
masalasi bo‘lgan. Bu masala bo‘yicha V.Tarn, F.Altxaym, I.Gershevich, V.Xenning, B.G‘ofurov, 
V.M.Masson, I.V.Pyankov, B.I.Vaynberg, A.Asqarov, S.R.Bolelov, S.R.Baratov, 
N.A.Egamberdiyevalar dastlab xorasmiylar sharqda yashagan, ahamoniylar davrida janubiy 
Xorazm hududlariga ko‘chishgan degan g‘oyani ilgari surganlar [11] [12] [13]. S.R.Bolelov 
hududda olib borilgan arxeologik tadqiqot ishlari natijasida, xorazmliklar migratsiyasi bo‘yicha o‘z 
fikr va mulohazalari bayon qilgan. Uning fikricha, mil.avv. VII asrning oxirlarida xorasmiylar 
janubiy Xorazmga sharqdan kelib joylashganlar. Ular dastlab Tuyamo‘yin atroflarida, 
Amudaryoning chap qirg‘og‘ida chayla qurib, sopol idishlar ishlab chiqarganlar deb hisoblaydi. 
Ulardan Xazorasp va Xumbuztepa yodgorliklari saqlanib qolgan degan fikrni ilgari surgan. 
Xorasmiyning migratsiyasi masalasi N.A.Egamberdiyeva tomonidan tadqiq qilingan. Mazkur 
masala bo‘yicha ilgari surilgan tadqiqotlar asosida xorasmiylar Amudaryoning quyi oqimiga bir 
vaqtda emas, balki turli davrlarda ko‘chib kelganligini arxeologik materiallar asoslagan [14].  

XX asrning 60-90 yillarida qadimgi Xorazm qal’alarining mudofaa tizimlari tadqiq qilingan. 
Bunda Q.Sobirov, M.Mambetullaev, G‘.Xodjaniyazovlar tadqiqot ishlarini olib borishgan [15]. 
M.Mambetullaev Janubiy Xorazm mudofaa inshootlarini alohida tadqiqot doirasiga tortadi. Olim 
janubiy Xorazm mudofaa inshootlarining qurilishini davrlashtiradi va mil.avv. IV-III asrlarda 
chegara hududlarda mudofaa qal’alari tizimi shakllangan degan fikrni beradi [16].   

XX asrning 60 yillarida V.I.Salkin tomonidan qadimgi Xorazm yodgorliklaridan topilgan uy 
hayvonlari qoldiqlari tadqiq qilingan. V.I.Salkin Xorazmning qadimgi va o‘rta asrlarga oid 23 ta 
arxeologik yodgorlikdagi 24 mingdan ortiq suyak qoldiqlarini tahlil qilgan. O‘z tadqiqotida u 
chorvachilikda janubiy Xorazm bilan shimoliy Xorazm o‘rtasida farqlar borligini ko‘rsatgan. Yirik 
shoxli mol shimoliy Xorazmda janubga nisbatan ko‘proq boqilgan. Janubiy Xorazmda esa, mayda 
shoxli mollar shimoliy Xorazmga nisbatan ancha ko‘p boqilganligini aniqlagan [17]. 

Xorazm Ma’mun akademiyasining Janubiy Xorazm ekspeditsiyasi a’zolari  S.R.Baratov, 
M.S.Abdullayev, B.P.Sadullayevlar tomonidan keyingi yillarda janubiy Xorazm yodgorliklarini 
o‘rganishda muhim izlanishlarni amalga oshirganlar. Ular Xumbuztepada arxeologik tadqiqot 

ishlarini davom ettirish bilan birga  Tuyamo‘yin havzasi bo‘ylaridan mil.avv. VIII–V asrlarga oid 
ko‘chmanchi chorvadorlar madaniyati –Meshekli va Uch o‘choq yodgorliklari topishgan[18]. Bu 
yodgorliklar saklar, ya’ni avtoxton chorvador qabilalarning qabrlari ekanligini asoslashgan [19].  

Janubiy Xorazmning qadimgi davriga oid Chingiz tepa, Sandiqli bobo, Voyongan bobo, 
Tuproqqal’a (Shovot tumani), Tuproqqal’a (Xazorasp), Tuproqqal’a (Xiva), Olmaotishgan, Qalajiq, 
Kichik Qalajiq, Qirqqiztepa, Qushchachaqirgan qal’a, Safardiz kabi bir qator qal’alarida arxeologik 
tadqiqot ishlari olib borilgan.  Xazorasp Tuproqqal’asini dastlab o‘rganganda S.P.Tolstov uni 
mil.avv. III – I asrlarga oid deb ko‘rsatgan [20]. Mustaqillik yillarida Janubiy Xorazmda tadqiqot 
ishlarini davom ettirgan arxeolog olim S.R.Baratov yangi materiallar asosida uning mil.avv. V–IV 
asrlar oid ekanligini aniqlagan [21].  

XULOSA. Janubiy Xorazmda Xazorasp, Xiva, Qo‘shqal’a, Xumbuztepa kabi qadimiy 
shaharlar Xorazm vohasining ilk urbanistik jarayonlariga asos solgan. Keyingi davrlardan  to 
bugungi kungacha bu hudud insonlar tomonidan keng o‘zlashtirilib kelinmoqda. Bu esa, qadimiy 
qal’alarning atrofi va o‘rnining o‘zlashtirilishiga sabab bo‘lmoqda. Bugungi kunda mavjud  
qal’alarda keng tadqiqot ishi olib borish va ularning izsiz yo‘qolib ketishining oldini olish dolzarb 
masalaga aylangan. 

